
  
  

सरकार की दूसरी वर्षगाँठ के अवसर पर मुख्यमंत्री ने राज्यवासियों को दी कई सौगातें

चर्चा में क्यों
29 दिसंबर, 2021 को मुख्यमंत्री हेमंत सोरेन ने राज्य सरकार की दूसरी वर्षगाँठ के अवसर पर मोरहाबादी मैदान में आयोजित राज्यस्तरीय समारोह में
17,222.02 करोड़ रुपए की 1454 योजनाओं का उद्घाटन और शिलान्यास करते हुए राज्यवासियों को कई सौगातें दीं।

प्रमुख बिंदु
मुख्यमंत्री ने इस अवसर पर राज्य के छात्र-छात्राओं के लिये स्टूडेंट्स क्रेडिटकार्ड योजना लागू करने की घोषणा की, उन्होंने कहा कि जल्द ही
राज्य के विद्यार्थियों को इस योजना का लाभ मिलेगा।
मुख्यमंत्री ने कहा कि अपने मोटरसाइकिल या स्कूटर में पेट्रोल भराने वाले राशन कार्डधारियों को 25 रुपए प्रति लीटर की दर से राशि उनके बैंक
खाते में ट्रांसफर किया जाएगा। यह व्यवस्था अगले वर्ष 26 जनवरी से लागू की जाएगी। एक गरीब परिवार प्रतिमाह 10 लीटर पेट्रोल तक यह राशि
प्राप्त कर सकता है।
मुख्यमंत्री ने झारखंड आंदोलनकारी के आश्रितों को नौकरियों में 5 प्रतिशत क्षैतिज आरक्षण की घोषणा की।
मुख्यमंत्री ने घोषणा की कि अनुसूचित जनजाति के विद्यार्थियों के विदेशों में पढ़ाई के लिये चलाई जा रही शत-प्रतिशत छात्रवृत्ति योजना का दायरा
बढ़ाते हुए इसमें अन्य वर्ग के होनहार विद्यार्थियों को भी जोड़ा जाएगा।
मुख्यमंत्री ने कहा कि राज्य के गरीब विद्यार्थियों को भी बेहतर और गुणवत्तायुक्त शिक्षा मिले, इसके लिये राज्य सरकार ने अगले सेशन से कई
सरकारी विद्यालयों में निजी स्कूलों की तर्ज पर पढ़ाई शुरू करने का निर्णय लिया है। यहाँ विद्यार्थियों को शिक्षा से संबंधित सभी ज़रूरी एवं मूलभूत
सुविधाएँ उपलब्ध होंगी।
समारोह में मुख्यमंत्री ने समेकित बिरसा ग्राम विकास योजना सह किसान पाठशाला का शुभारंभ किया। पहले चरण में 17 किसान पाठशाला खोले जाएंगे,
जबकि आने वाले तीन सालों में इसकी संख्या को बढ़ाकर एक सौ करने की योजना है।
समारोह में मुख्यमंत्री ने महिलाओं को एनिमिया और बच्चों को कुपोषण की समस्या से निजात दिलाने के संदर्भ में एक हज़ार दिनों का विशेष समर
अभियान शुरू करने का ऐलान किया।
राज्य में 12वीं पास विद्यार्थियों को आईटी की ट्रेनिंग देने के लिये श्रम विभाग और एचसीएल टेक्नोलॉजी के बीच एमओयू पर हस्ताक्षर किया गया।
इसके तहत यहाँ के इंटर पास विद्यार्थियों को एचसीएल कंपनी के द्वारा प्लेसमेंट लिंक्ड ट्रेनिंग प्रोगाम से जोड़ा जाएगा और प्लेसमेंट की भी व्यवस्था
की जाएगी।
वनोत्पादों को बाज़ार उपलब्ध कराने की दिशा में वन विभाग, कल्याण विभाग और इंडियन स्कूल ऑफ बिज़नेस के बीच त्रिपक्षीय समझौते पर
हस्ताक्षर किया गया। इससे यहाँ के वन उपज को व्यावसायिक बाज़ार उपलब्ध कराने में सहूलियत होगी।
मुख्यमंत्री ने इस अवसर पर राज्य के पत्रकारों के लिये पत्रकार स्वास्थ्य बीमा योजना लागू करने की घोषणा की। इस योजना के तहत उन्हें पाँच
लाख रुपए तक का बीमा कवर मिलेगा। मीडियाकर्मियों के साथ उनके परिजनों को भी इस योजना का लाभ मिलेगा।
मुख्यमंत्री ने इस अवसर पर 17,222.02 करोड़ रुपए की 1454 योजनाओं का उद्घाटन-शिलान्यास किया। इसमें 2965.22 करोड़ रुपए की 20
राज्यस्तरीय और 10770.88 करोड़ रुपए की अन्य 1014 योजनाओं का शिलान्यास किया।
शिलान्यास की जाने वाली योजनाओं की कुल लागत 13,736.1 करोड़ रुपए है। वहीं, 1287.51 करोड़ रुपए की लागत से 20 राज्यस्तरीय और
2198.41 करोड़ रुपए की लागत से 400 योजनाओं का उद्घाटन हुआ। इसके अलावा 1493.38 रुपए की परिसंपत्तियों का वितरण लाभुकों के बीच
किया गया।

